
Sidang Jemaah yang dirahmati Allah,
Bertakwalah kepada Allah SWT dengan melaksanakan segala perintah-Nya
dan menjauhi segala larangan-Nya. Khutbah pada hari ini bertajuk

“Mengurus Sifat Keluh-Kesah”.

Sidang Jemaah yang dirahmati Allah,

Sebagai khalifah yang dipertanggungjawabkan memakmurkan bumi Allah
SWT ini, kita pastinya akan sentiasa diuji. Setiap orang tidak terlepas dari
ujian dan dugaan yang bertujuan menguji sejauh mana tahap kesabaran
dan keimanan serta pengharapan seseorang dalam menanggung ujian
tersebut. Ketahuilah bahawa, Allah SWT tidak menguji seseorang kecuali
mengikut kadar kemampuan masing-masing. Kerana Allah SWT Maha

Mengetahui akan keadaan hamba-hamba-Nya.

Bagaimana pula dengan kita apabila diuji? Adakah kita menempuhinya
dengan sabar? Atau adakah kita sering mengeluh dengan ujian-ujian yang
diterima itu? Ada orang sering mengeluh tentang kerjayanya. Ada orang
sering mengeluh tentang rezekinya. Ada orang yang sering mengeluh
tentang kesihatannya sehingga ada yang sering mengeluh tentang nasib
perjalanan hidupnya. Hakikatnya, manusia memang bersifat keluh-kesah.
Sebagaimana maksud firman Allah SWT dalam Surah al-Maarij ayat 19
hingga 22; “Sesungguhnya manusia itu dijadikan bertabiat resah gelisah
(lagi bakhil kedekut); Apabila dia ditimpa kesusahan, dia sangat resah
gelisah, Dan apabila dia beroleh kesenangan, dia sangat bakhil kedekut;

Kecuali orang-orang yang mengerjakan sembahyang”.
Jadi bagaimana kita menguruskan sifat keluh-kesah ini?

Sidang Jemaah yang dirahmati Allah,
Perbuatan sering mengeluh merupakan suatu perkara yang mesti dijauhkan
lebih-lebih lagi dalam suasana kita masih lagi berhadapan dengan wabak

Covid-19. Kita seharusnya mensyukuri segala nikmat dan peluang yang

telah diberikan oleh Allanh SWT. Cuba bandingkan antara nikmat Allah SWT
dengan ujian yang diberi. Allah SWT berfirman dalam Surah Ibrahim ayat
34:

Maksudnya: “Dan Dia telah memberi kepada kamu sebahagian dari tiap-tiap apa jua
yang kamu hajati. Dan jika kamu menghitung nikmat Allah nescaya lemahlah kamu
menentukan bilangannya. Sesungguhnya manusia (yang ingkar) sangat suka
menempatkan sesuatu pada bukan tempatnya lagi sangat tidak menghargai nikmat

Tuhannya.”

Cuba amati sabda Rasulullah SAW yang berbunyi;

Mafhumnya: “Amat menakjubkan urusan seorang Mukmin kerana setiap urusannya
adalah baik dan itu tidak akan berlaku kepada seorang pun kecuali kepada seorang
Mukmin (yang sempurna keimanannya). Jika dia mendapat sesuatu yang
mengembirakan dia bersyukur, maka itu adalah kebaikan baginya. Jika dia ditimpa
kesusahan dia bersabar, maka itu adalah kebaikan baginya.” (Hadis riwayat Imam

Muslim)

Uruslah dengan baik sifat keluh-kesah tersebut. Ambillah ilmu dan
pengajaran daripada sabda Rasulullah SAW yang telah dibacakan tadi.
Sentiasa dekatkan diri dengan Allah SWT. Mengadulah kepada Allah SWT
atas setiap permasalahan dan kesusahan yang timbul.

Justeru para Jemaah sekalian, sebagai kesimpulan khutbah hari ini, terapi
untuk mengurus sifat keluh-kesah ialah dengan tekun mendirikan solat dan
melazimi doa memohon kepada Allah SWT. Sedarlah bahawa Allah SWT
jualah tempat kita mengadu dan memohon pertolongan. Allah Maha
Mendengar akan setiap rintihan dan permohonan hamba-Nya. Ingatlah,
bahawa doa itu merupakan senjata bagi orang-orang yang beriman.
Jauhilah sifat keluh-kesah dan marilah sama-sama kita bertadharru’ dan
bertawajjuh kepada Allah SWT agar diri kita, keluarga Kkita, jiran,
masyarakat dan Negara ini segera dihindari daripada wabak penyakit

Covid-19 yang belum berkesudahan ini.

Firman Allah SWT:

Maksudnya: “Ingatlah! Sesungguhnya jenis manusia tetap melampaui batas (yang
sepatutnya atau yang sewajibnya). Dengan sebab dia melihat dirinya sudah cukup apa
yang dihajatinya. (Ingatlah) sesungguhnya kepada Tuhanmu lah tempat kembali (untuk

menerima balasan).” (Surah al-‘Alaq ayat 6-8)

KHUTBAH KEDUA

Ya Allah! Kurniakanlah kepada kami kesejahteraan, keamanan, keselamatan serta
lindungilah kami daripada bala bencana dan wabak penyakit berbahaya khususnya
Covid-19.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, tempat kami
mengadu dan memohon pertolongan.

